
Преподобноисповедник Агапит (Таубе) 

НА ВЕЧЕРНИ 

На Господи, воззвах: стихиры, глас 4. 

Подобен: Свыше зван: 

Свыше провидением Всевидца/ уловлен был еси, святе Агапите,/ и, пришед 

во обитель Оптинскую,/ от безбожных разоряему,/ хранити писания святоотече-

ская поставлен был еси,/ из нихже спасительную сладость Христова учения по-

знав,/ в веселии Человеколюбцу Богу возопил еси:/ слава Тебе, показавшему нам 

свет.  

Суетная мудрования совопросников века сего оставил еси/ и, яко ветр от-

метает листвия с древес,/ тако ты, святе Агапите,/ пристрастия мирская оттрясл 

еси,/ ветрилом же Духа Святаго направляемь,/ пристанища иноческаго звания 

достигл еси,/ в немже благочестно пожив,/ кончины исповедническия сподо-

бился еси. 

Твердым разумом твоим, блаженне Агапите,/ властем богоборческим про-

тивустал еси,/ мудростию же и мужеством украшен,/ тщету неверия обличил 

еси/ и, яко истинный сын Церкве Русския,/ веры ради пострадати восхотел еси/ 

и Христов подобник явился еси,/ Егоже моли спасти и просветити души наша. 

Слава, преподобнаго Сергия.  

И ныне, Догматик. 

На стиховне стихиры преподобнаго Сергия. 

Слава, преподобноисповедника Агапита, глас 6: 

Яко книжник богомудрый,/ мудростию ветхою обогащен,/ мудрости новыя 

взыскал еси,/ в нейже Премудрость Ипостасную, Христа Бога нашего, обрел еси,/ 

Егоже пред безбожными исповедал еси,/ сего ради, темничная заключения и из-

гнания претерпев,/ венцем исповедническим венчался еси,/ преподобне Агапите,/ 

моли о душах наших. 

И ныне, Богородичен: Творец и Избавитель мой, Пречистая: 

Тропарь, глас 2: 

Возгоревся любовию ко Христу Богу,/ веру Православную пред безбож-



ными исповедал еси,/ преподобноисповедниче Агапите,/ и, гонение велико-

душне претерпев,/ причастник светоноснаго сонма Оптинскаго соделался еси,/ 

с нимиже молися о душах наших. 

На утрени 

По 1-м стихословии седален, глас 8. 

Подобен: Премудрости: 

Житие твое преподобно бысть и слово премудрости исполненно, Агапите 

доблемудре, ты бо, нрав кроток и незлобие имея, щитом веры вооружился еси 

и, богоборцев не убоявся, венцем исповедническим от Христа Бога венчался 

еси. Егоже моли от прегрешений и бед избавити чтущих святую память твою. 

Слава, и ныне, Богородичен: 

Яко Деву и Едину в женах, Тя без семене рождшую Бога плотию, вси 

ублажаем роди человечестии: Огнь бо вселися в Тя Божества и яко младенца 

питаеши Зиждителя и Господа. Тем Ангельский собор и человеческий род до-

стойно славим пресвятое Рождество Твое и согласно вопием Ти: моли Христа 

Бога, прегрешений оставление даровати, достойно поющим славу Твою. 

По 2-м стихословии седален, глас 4. 

Подобен: Явился еси: 

В пощении искусен быв, во исповедании же непоколебимь, верныя твоими 

подвиги укрепил еси, преподобне Агапите, темже тя вси согласно ублажаем. 

Слава, и ныне, Богородичен: 

Надеждо непостыдная надеющихся на Тя, Богомати, едина рождшая паче 

естества плотию Христа Бога нашего. Того со святыми преподобномученики мо-

ли, подати Отечеству нашему в вере Православней утверждение и всем нам преж-

де конца жития исправление. 

Канон, глас 1, егоже краегранесие: Любви тезоименитому песнь приносит-

ся. 

Песнь 1 

Ирмос: Поим песнь новую Богу,/ от работы фараоновы/ избавльшему сы-

ны Израилевы/ и в пустыни тыя препитавшему,/ яко славно прославися. 



Лучи твоея любве низпосли мне, Агапите, твоя доблести начинающу пети, 

и возгрей сердце мое теплотою Духа, да, радуяся, славлю тя. 

Юность твою, святе Агапите, учению вдав, богатство знания, яко венец, на 

чело восприял еси, обаче, Премудростию Божиею привлекся, монашеское лю-

бомудрие избрал еси. 

Больши сея любве никтоже имать, да кто душу свою положит за други 

своя. Сия глаголы Господни услышав, святе Агапите, делом исполнил еси и 

Царствия Небеснаго достигл еси. 

Богородичен: Воинство земное оставив, воинству иноческому сопричтался 

еси, Агапите, и, правыми стезями святых отец шествуя, Бога прославил еси, от 

Девы рождшагося на спасение наше. 

Песнь 3 

Ирмос: Утверди мене, Христе,/ на недвижимом камени заповедей Твоих/ и 

просвети мя светом лица Твоего:/ несть бо свят, паче Тебе,/ Человеколюбче. 

Истое семя евангельское броздами душевными приим, ралом поста и мо-

литвы сия возделал еси, блаженне Агапите, и клас сторичествующий прозябл 

еси. 

Трезвый ум, душевное благородие, нрав смиренный, любовь неотпадаю-

щую и веру непоколебимую трудолюбне в житии стяжав, Агапите, сия, яко ду-

ховное богатство, Христу принесл еси. 

Егоже возлюбил еси, Егоже вожделел еси, Сего в гонениих и скорбех веры 

ради обрел еси, Христа Жизнодавца и Спаса душ наших. 

Богородичен: Закон и пророки преднаписуют боговместимую Твою утро-

бу, Пречистая Дево, яко скрижали и стамну, и дверь запечатану, и кадильницу 

златую, и купину огнем Божества неопальную.  

Седален, глас 8. 

Подобен: Премудрости: 

Житейскую мудрость постигнув и в звании воинстем добре Отечеству по-

служив, к Свету Евангельскому приникл еси и, соблазны мира сего отринув, 

полку Оптинских отцев ввоинился еси, богомудре Агапите. С нимиже, ныне 



Престолу Божию предстоя, моли грехов прощение даровати нам, празднующим 

любовию святую память твою. 

Слава, и ныне, Богородичен: 

В напасти многоплетенныя впад от враг видимых и невидимых, бурею 

одержимь безчисленных согрешений моих, и яко к теплому заступлению и по-

крову моему, Чистая, ко пристанищу притекаю Твоея благости. Темже, Пречи-

стая, из Тебе Воплощенному безсеменно молися прилежно, о всех рабех Твоих, 

непрестанно молящихся Ти, Богородице Пречистая, молящи Его присно согре-

шений оставление даровати воспевающим достойно славу Твою. 

Песнь 4 

Ирмос: Слух Твой, Господи, услышах и убояхся,/ дела Твоя разумех и ужа-

сохся,/ яко Бог, прежде век Сый, от Девы рождейся, бысть Человек. 

Оптинскаго вертограда страж неусыпный в песнех да похвалится днесь, 

Агапит исповедник велемудрый, сей бо, плоды благочестия собрав, надеждею 

благою обогатился есть. 

Изгнание и горькия работы Христа ради претерпев, страданий временных 

не убоялся еси, преподобне Агапите, и Христа пред мучители дерзновенно ис-

поведал еси. 

Мирскую лепоту нивочтоже вменил еси, блаженне Агапите, егда Украси-

теля всех Бога познал еси и Того велелепных дел провозвестник богомудрый 

явился еси. 

Богородичен: Елицы во Христа крестистеся, покров милостей Твоих вос-

прияша, Богомати, сего ради Архангельский глас вопием Ти, Чистая: радуйся, 

Благодатная, Господь с Тобою. 

Песнь 5 

Ирмос: Свет Твой, Господи, и истину Твою низпосли,/ еже наставити нас 

на повеления Твоя,/ и даруй нам мир Твой, Человеколюбче. 

Наставники себе избрал еси старцы Оптинския, ихже житию последуя, в 

гонениих и скорбех веру сохранил еси и Христа прославил еси. 

Иноческия обеты добре соблюдая, с наставником твоим преподобным Нико-



ном изгнание, скорби и лишения мужественне понесл еси, Агапите, воспевая Гос-

пода Человеколюбца. 

Твердость во исповедании Православныя веры пред безбожными явил еси, 

страдальче Агапите, сего ради тии на изгнание осудиша тя и в темницу затвориша. 

Богородичен: От землена убо существа Адамова, яко ветвь, возросла еси, 

Богомати, Цвет же, Христа Господа, кроме земнородна делателя прозябла еси. 

Сего ради вси в песнех Тя величаем. 

Песнь 6 

Ирмос: Обыде нас последняя бездна,/ несть избавляяй,/ вменихомся, яко 

овцы заколения./ Спаси люди Твоя, Боже наш,/ Ты бо крепость немощствую-

щих и исправление. 

Монашеския одежды, яко брачную ризу, одеял еси, Агапите, егда явишася к 

тебе безбожнии, и в темницу, яко на брачный пир пошел еси, исповедуя Господа 

Человеколюбца. 

Узы темничныя, глад и хлад безропотно терпя, Христа, яко истиннаго Бога, 

исповедал еси, Той бо крепость есть немощствующим и исправление. 

Претерпел еси изгнание от обители тобою возлюбленныя, Агапите, и с ду-

ховным отцем твоим скорби многия понесл еси, Христу подражая, Той бо кре-

пость есть немощствующим и исправление. 

Богородичен: Единороднаго Сына Отчаго без семени девственною Твоею 

утробою родила еси, Едина Чистая и Благословенная. Тем Тя вси роди велича-

ем. 

Кондак, глас 2. 

Подобен: Вышних ища: 

Сокровенною жизнию во Христе пожил еси,/ преподобне Агапите до-

сточудне,/ и, многая страдания мужественне претерпев,/ твердым исповеданием 

веры образ благочестия явил еси./ Ныне же, Престолу Божию предстоя,/ моли 

Всеблагаго Бога,/ Отечеству нашему в Православии утвердитися/ и спастися 

душам нашим. 

 



Икос: 

Ангелоподобными нравы украсився, мирскую мудрость презрел еси, пре-

подобне Агапите, темже и, подвиги монашеския подъем, в нощи безбожия путь 

верным указал еси. Мы же, зряще тя на высоту Небесную востекшаго, сице во-

пием: 

Радуйся, терпеливодушный исповедниче; 

радуйся, благопослушливый учениче. 

Радуйся, вертограда оптинскаго неусыпный страже; 

радуйся, преподобнаго Никона верный друже.  

Радуйся, блаженств Христовых причастниче; 

радуйся, Царствия Небеснаго наследниче. 

Радуйся, веры Православныя поборниче; 

радуйся, новомучеников Российских самовидче. 

Радуйся, преподобноисповедниче Агапите, верный сыне Церкве Русския. 

Песнь 7 

Ирмос: Пещь, Спасе, орошашеся,/ отроцы же, ликующе, пояху:/ отцев 

Боже, благословен еси. 

Светом веры твоея тьму неверия потребил еси, Агапите, верных же утвер-

дил еси воспевати: отцев Боже, благословен еси. 

Неразлучне с преподобным Никоном во изгнаниих пребывая, подвиги ис-

поведническия вкупе с ним понесл еси, воспевая: отцев Боже, благословен еси. 

Претерпел еси Христа ради глад и хлад, доблемудре Агапите, и веру ис-

тинную даже до смерти соблюл еси, воспевая: отцев Боже, благословен еси. 

Борогодичен: Радуйся, Света Неприступнаго чертоже Божественный, ра-

дуйся, Бога Всесвятаго жилище, радуйся, земнородных предстательство, радуй-

ся, Дево Пречистая. 

Песнь 8 

Ирмос: Поют Тя вои Ангельстии, славит Тя род человеческий,/ священни-

цы, раби и души праведных,/ яко Творца и Господа всех во веки. 

Исповедание твое, приснопамятне Агапите, верныя укрепи во благочестии 



со Ангелы пети и превозносити Христа во вся веки. 

Нищетою вольною и страданьми тяжкими очистився, святе Агапите, днесь 

вкупе со Ангелы ликуеши и Христа, яко Творца и Господа, воспеваеши. 

Оптинскаго страдальца днесь восхвалим, Агапита любве тезоименнаго, 

иже Троицу Единосущную и Нераздельную исповеда и житием своим просла-

ви. 

Богородичен: Светоносное селение Божие явилася еси, Богородице, и Пре-

стол огнезрачен Нестерпимаго Божия Существа. Тем Тя воспеваем, вернии, и 

славим во веки. 

Песнь 9 

Ирмос: Сотвори державу мышцею Своею,/ низложи бо сильныя со пре-

стол/ и вознесе смиренныя Бог Израилев,/ в нихже посети нас Восток с высо-

ты/ и направил ны есть на путь мира. 

Истину рекл еси усты твоими, сердцем же веровал еси в правду, и житием 

образ добраго исповедания начертал еси, тем тя вси, Агапите, величаем. 

Течение благовестника совершил еси и Христа ради тяжкия болезни во 

страданиих претерпел еси, сего ради к Небесным селением возшел еси, Агапите 

блаженне. 

Светоносная твоя память, преподобноисповедниче Агапите, собрание вер-

ных просвещает и к добродетельному житию подвизает, тем тя вси благочестно 

величаем. 

Богородичен: Яко превышши Херувимов и Серафимов сущи, Всенепороч-

ная Дево, Бога плотию родила еси, Того моли избавити нас страстей и бед, Чи-

стую Богородицу Тя славящих. 

Светилен: 

Светом Христовым просветився, Света Невечерняго сподобился еси, Ага-

пите приснопамятне, темже от сна греховнаго возбуди тебе молящихся и почи-

тающих твою всечестную память. 

Слава, и ныне, Богородичен: 

Из утробы Твоея, Всесвятая Дево, яко от горы приосененныя, мысленное нам 



возсия Солнце и просвети мира концы светом богоразумия. Темже от тьмы стра-

стей свободи души наша, да в радости зовем Ти: радуйся, Горо святая. 

На хвалитех стихиры, глас 2. 

Подобен: Егда от Древа: 

Егда оскуде вера в земли нашей/ и людие беззаконнии восташа на Церковь 

Русскую,/ тогда, преподобне Агапите исповедниче,/ Промыслом Божиим 

направляемь,/ во обитель Оптину пришел еси,/ идеже, святоотеческая писания 

познав,/ любовию ко иноческому житию возгорелся еси,/ в немже благочестно 

пожив и страдания претерпев,/ Богу в мире душу предал еси. 

Егда лютии гонителие/ тя, веры крепкаго адаманта,/ темницею устрашити 

восхотеша/ и суд беззаконный составиша,/ тогда ты, терпеливодушне Агапите,/ 

в одежды монашеския одеявся,/ за Христа пострадати восхотел еси/ и, радуяся, 

возопил еси:/ слава таковому смотрению Твоему, Человеколюбче. 

Егда безбожницы обитель Оптинскую разориша/ и тя с наставником твоим 

преподобным Никоном/ далече в страну северную изгнаша/ и работам тяжким 

предаша,/ тогда ты, добропобедне Агапите,/ кротостию и мужеством воору-

жився,/ соузником добре послужил еси/ и веры пламень неугашен сохранил 

еси./ Сего ради достодолжно тя почитаем. 

Слава, глас 6: 

Все житейское отложив попечение/ и Небеснаго Отечества возжелев,/ в 

преподобии и правде усердно подвизался еси/ и правило благочестия чадом 

Церкве Русския явил еси,/ Агапите преподобноисповедниче./ Темже, святую 

память твою совершающе,/ усердно молим тя,/ испроси нам прощение грехов/ и 

спасение душ наших. 

И ныне, Богородичен: 

Богородице, Ты еси Лоза истинная,/ возрастившая нам Плод Живота,/ Тебе 

молимся, молися, Владычице,/ со святыми апостолы/ помиловатися душам 

нашим. 

Славословие великое и отпуст. 

 



НА ЛИТУРГИИ 

Блаженны от канона, песнь 3-я и 6-я. Прокимен, глас 7: Честна пред Гос-

подем,/ смерть преподобных Его. Стих: Что воздам Господеви о всех, яже воз-

даде ми? Апостол к Галатом, зачало 213. Аллилуиа, глас 6: Блажен муж, бояйся 

Господа,/ в заповедех Его восхощет зело. Стих: Сильно на земли будет семя 

его. Евангелие от Луки, зачало 24. Причастен: В память вечную будет правед-

ник: 


